
при Министерстве высшего образова-
ния, науки и инноваций Республики 

SUN’IY INTELLEKTNING HUQUQIY MAQOMI 
MASALASIGA QIYOSIY YONDASHUV: 

YEVROPA ITTIFOQI VA O‘ZBEKISTON TAJRIBASI
Inoyatov Nodirbek Xayitboy o‘g‘li,
Toshkent davlat yuridik universiteti 

Kiber huquq kafedrasi o‘qituvchisi
ORCID: 0009-0004-2958-203X

e-mail: Nodir_Inoyatov@tsul.uz

Annotatsiya. Mazkur ilmiy maqolada sun’iy intellektning huquqiy shaxs maqomi masalasi Yevropa 
Ittifoqi va O‘zbekiston qonunchiligi misolida qiyosiy-huquqiy tahlil asosida o‘rganilgan. Tadqiqotda 
YIning “AI Act”, “AI Liability Directive” va “General Data Protection Regulation” kabi asosiy hujjatlari 
tahlil qilinib, ularning SI tizimlarini xavf darajasiga ko‘ra tartibga solish, inson huquqlarini himoya 
qilish va javobgarlikni aniqlashdagi o‘rni yoritilgan. Shuningdek, O‘zbekiston Respublikasida qabul 
qilingan “Raqamli O‘zbekiston-2030” strategiyasi, “Sunʼiy intellekt texnologiyalarini 2030-yilga qadar 
rivojlantirish” strategiyasi, “Sunʼiy intellekt texnologiyalarini qoʻllab-quvvatlash uchun maxsus rejim 
tashkil etish va uning faoliyatini yoʻlga qoʻyish tartibi toʻgʻrisida”gi nizom va yangi qonun loyihalari 
asosida SI sohasida yaratilayotgan maxsus huquqiy rejimlar tahlil qilingan. Natijalar YI modelining inson 
markazidagi xavfga asoslangan yondashuvga tayanishini, O‘zbekiston modelining esa innovatsiyalar, 
iqtisodiy o‘sish va texnologik mustaqillikka yo‘naltirilganini ko‘rsatdi. Maqola yakunida O‘zbekiston 
uchun YI tajribasidan foydalanib, xavfga asoslangan tartibga solish, shaffo�lik va mas’uliyat tamoyillarini 
milliy qonunchilikka integratsiya qilish zarurligi asoslab berilgan.

Kalit so‘zlar: sun’iy intellekt, huquqiy shaxs maqomi, Yevropa Ittifoqi, O‘zbekiston, Sun’iy intellekt 
to‘g‘risidagi qonun, javobgarlik, qiyosiy tahlil

СРАВНИТЕЛЬНЫЙ ПОДХОД К ВОПРОСУ ПРАВОВОГО СТАТУСА ИСКУССТВЕННОГО 
ИНТЕЛЛЕКТА: ОПЫТ ЕВРОПЕЙСКОГО СОЮЗА И УЗБЕКИСТАНА

Иноятов Нодирбек Хайитбой угли,
преподаватель кафедры «Киберправо» 

Ташкентского государственного юридического университета

Аннотация. В данной научной статье на основе сравнительно-правового анализа 
рассматривается вопрос правового статуса искусственного интеллекта на примере 
законодательства Европейского союза и Республики Узбекистан. В рамках исследования 
проанализированы ключевые документы Европейского союза, такие как AI Act, AI Liability 
Directive и General Data Protection Regulation (GDPR), раскрыта их роль в регулировании 
систем искусственного интеллекта по уровню риска, обеспечении защиты прав человека и 
определении юридической ответственности. Кроме того, на основе Стратегии «Цифровой 

Узбекистан – 2030», Стратегии развития технологий искусственного интеллекта до 2030 года, 
Положения о порядке создания специального режима для поддержки применения технологий 
искусственного интеллекта и организации его деятельности, а также новых законопроектов 
проанализированы формируемые в Республике Узбекистан специальные правовые режимы 
в сфере искусственного интеллекта. Полученные результаты свидетельствуют о том, 
что модель Европейского союза основана на человекоцентричном, риск-ориентированном 
подходе, тогда как модель Узбекистана ориентирована на стимулирование инноваций, 
экономический рост и достижение технологической самостоятельности. В заключение 
статьи обоснована необходимость использования опыта Европейского союза в Узбекистане, в 
частности интеграции в национальное законодательство принципов риск-ориентированного 
регулирования, прозрачности и ответственности.

Ключевые слова: искусственный интеллект, правовой статус, Европейский союз, 
Узбекистан, законодательство об искусственном интеллекте, ответственность, 
сравнительный анализ

COMPARATIVE APPROACH TO THE LEGAL STATUS OF ARTIFICIAL INTELLIGENCE: 
THE EXPERIENCE OF THE EUROPEAN UNION AND UZBEKISTAN

Inoyatov Nodirbek Khayitboy ugli,
Lecturer of the Department of Cyber Law,

Tashkent State University of Law

Abstract. In this scientific article, the issue of the status of artificial intelligence as a legal 
entity is studied on the basis of a comparative legal analysis using the example of the legislation 
of the European Union and Uzbekistan. The study analyzes key EU documents such as the “AI Act,” 
“AI Liability Directive,” and “General Data Protection Regulation (GDPR),” highlighting their role 
in regulating AI systems by risk level, protecting human rights, and determining accountability. 
Also, special legal regimes created in the field of AI based on the adopted strategy “Digital 
Uzbekistan-2030,” the strategy “Development of Artificial Intelligence Technologies until 2030,” 
the Regulation “On the Procedure for Establishing a Special Regime for Supporting Artificial 
Intelligence Technologies and Establishing its Activities,” and new draft laws in the Republic of 
Uzbekistan were analyzed. The results indicated that the EU model relies on a human-centered, 
risk-based approach, while the Uzbek model is focused on innovation, economic growth, and 
technological independence. At the end of the article, the need for Uzbekistan to integrate the 
principles of risk-based regulation, transparency, and accountability into national legislation, using 
EU experience, is substantiated.

Keywords: arti�icial intelligence, legal entity status, European Union, Uzbekistan, AI Act, liability, 
comparative analysis

Kirish
So‘nggi o‘n yilliklarda sun’iy intellekt (SI) 

texnologiyalari dunyo miqyosida huquqshu-
noslar, siyosatchilar va texnologlar o‘rtasida 
eng muhim bahs-munozaralarga sabab bo‘-
layotgan masalalardan biriga aylandi (Kurki, 
2019; Gunkel, 2018; Burylo, 2022). SIning o‘z-
o‘zidan o‘rganish, mustaqil qaror qabul qilish 
va inson faoliyatiga yaqin natijalar yaratish 

qobiliyati uni nafaqat texnik yangilik, balki 
huquqiy tartibga solish nuqtayi nazaridan 
ham tubdan yangi fenomen sifatida ko‘rsat-
moqda. Shu sababli “Sun’iy intellekt huquqiy 
shaxs bo‘lishi mumkinmi?” degan savol xalqa-
ro huquqiy hamjamiyatda, xususan, Yevropa 
Ittifoqi (YI) va rivojlanayotgan davlatlar, jum-
ladan, O‘zbekiston qonunchiligi va huquqiy 
siyosatida markaziy o‘rin egallab bormoqda.

YI 2021-yildan buyon muhokama qilina-
yotgan Sun’iy intellekt to‘g‘risidagi qonun 
(AI Act) orqali SI tizimlarini xav�lilik darajasi 
asosida tasni�lash va tartibga solishga intil-
moqda (European Commission, 2021). Ushbu 
huquqiy yondashuv texnologiyalarning 
rivojlanishini qo‘llab-quvvatlash bilan birga 
inson huquqlari, xavfsizlik va demokratiyaga 
tahdidlarni minimallashtirishni maqsad 
qilgan. Sun’iy intellekt to‘g‘risidagi qonunda 
huquqiy shaxsiyat masalasi to‘g‘ridan to‘g‘ri 
ko‘tarilmagan bo‘lsa-da, u SI tizimlari bilan 
bog‘liq javobgarlik, shaffo�lik va nazorat me-
xanizmlarini belgilab, bilvosita ularning hu-
quqiy maqomi masalasiga aloqadorlik qiladi 
(Wirtz et al., 2018). Shuningdek, YI tomoni-
dan ishlab chiqilgan AI Liability Directive va 
General Data Protection Regulation (GDPR) 
SI texnologiyalaridan foydalanishda shaxsiy 
ma’lumotlarni himoya qilish, javobgarlikni 
taqsimlash va huquqiy aniqlikni ta’minlash 
bo‘yicha muhim me’yoriy asoslarni yaratdi 
(Zerilli et al., 2019).

O‘zbekiston Respublikasida esa so‘nggi 
yillarda SIni huquqiy tartibga solishga doir 
muhim qadamlar tashlandi. Xususan, Vazir-
lar Mahkamasining 2021-yil 29-noyabrdagi 
717-son qarori bilan sun’iy intellekt texnolo-
giyalarini qo‘llab-quvvatlash uchun maxsus 
huquqiy rejim joriy qilindi. Bu qaror IT-park 
rezidentlari uchun “regulatory sandbox”ga 
o‘xshash mexanizm yaratib, SI asosida fao-
liyat yurituvchi yuridik shaxslar va ilmiy 
tashkilotlarga yangiliklar, imtiyozlar hamda 
tajriba-sinov loyihalarini amalga oshirish 
imkoniyatini berdi. Mazkur tartib O‘zbekis-
tonning SI bozorini jadal rivojlantirishga 
xizmat qilishi bilan birga, SI texnologiyalarini 
huquqiy maydonda alohida subyekt sifatida 
tan olishga yo‘naltirilgan dastlabki bosqich 
sifatida ham ko‘rilishi mumkin.

Bundan tashqari, 2024-yil dekabrida 
Prezident Shavkat Mirziyoyev tomonidan 
taqdim etilgan “Sunʼiy intellekt texnolo-
giyalarini 2030-yilga qadar rivojlantirish 
strategiyasini” mamlakatni mintaqaviy AT 

xabiga aylantirish, kadrlar salohiyatini oshi-
rish, texnik infratuzilmani kengaytirish va 
xalqaro hamkorlikni rivojlantirishni ko‘zda 
tutdi. Strategiyada SI asosida 100 ta loyiha 
ishga tushirish, telekommunikatsiya infra-
tuzilmasini kengaytirish hamda “Enterprise 
Uzbekistan” kabi xalqaro standartlarga asos-
langan texnologik markazni yo‘lga qo‘yish 
kabi vazifalar belgilandi. Shu bilan birga, 
2025-yilda Oliy Majlis Qonunchilik palatasi-
da “Sun’iy intellektni qo‘llash orqali yuzaga 
keladigan munosabatlarni tartibga solishga” 
doir qonun loyihasi birinchi o‘qishda qabul 
qilindi (Ministry of Digital Technologies of 
the Republic of Uzbekistan, 2025). Mazkur 
qonun loyihasida SI tushunchasiga ta’rif beri-
lishi, davlat siyosatining yo‘nalishlari, maxsus 
vakolatli organning vazifalari, SI orqali yara-
tilgan mahsulotlarni markirovkalash tartibi 
va shaxsiy ma’lumotlarni noqonuniy qayta 
ishlash uchun ma’muriy javobgarlik kabi nor-
malar ko‘zda tutilmoqda.

YI va O‘zbekiston tajribasini solishtirish 
shuni ko‘rsatadiki, ikki yondashuv bir-biri-
dan sezilarli darajada farq qiladi. YI modelida 
xav�larni kamaytirish, shaffo�lik va javobgar-
likka urg‘u berilsa, O‘zbekiston modelida SI 
texnologiyalarini qo‘llab-quvvatlash, maxsus 
rejimlar orqali huquqiy maydon yaratish va 
infratuzilmani rivojlantirish ustuvor yo‘na-
lish sifatida belgilangan. Shu jihatdan O‘zbe-
kiston qonunchiligida hozircha SIga huquqiy 
shaxs maqomi berish bevosita ko‘zda tutil-
magan bo‘lsa-da, mavjud normativ-huquqiy 
hujjatlar, xususan, maxsus rejim va strategik 
hujjatlar, SIni huquqiy subyekt sifatida shakl-
lantirish jarayonida muhim huquqiy tajriba 
rolini o‘ynaydi.

Shuni alohida ta’kidlash kerakki, SIning 
huquqiy shaxsiyati masalasi faqat amaliy hu-
quqiy tartibga solish bilan cheklanmaydi, bal-
ki falsa�iy, axloqiy va nazariy-huquqiy yonda-
shuvlarni ham talab qiladi J. Bryson (Bryson 
et al., 2017), Pagallo (Pagallo, 2017), V. Kurki 
(Kurki, 2023) kabi ko‘plab xorijiy olimlar SIni 
huquqiy subyekt sifatida tan olish mumkinli-

gi, uning inson huquqlariga ta’siri va huquqiy 
javobgarlik mexanizmlarini ishlab chiqish 
zarurati haqida turlicha yondashuvlarni ilgari 
surganlar. Shu nuqtayi nazardan, O‘zbekiston 
tajribasini YI huquqiy modeli bilan qiyoslash 
nafaqat amaldagi huquqiy bazani solishtirish, 
balki kelajakda SIning huquqiy shaxs maqo-
mini belgilashda qanday yondashuv samara-
liroq bo‘lishini baholash imkonini beradi.

Ushbu maqolaning maqsadi O‘zbekiston 
va Yevropa Ittifoqining sun’iy intellektga oid 
huquqiy yondashuvlarini qiyosiy tahlil qilish, 
xususan, huquqiy shaxsiyat masalasi doirasi-
da o‘xshashlik va tafovutlarni aniqlash hamda 
O‘zbekiston uchun YI tajribasidan qanday 
huquqiy imkoniyatlar va darslar olinishi 
mumkinligini ko‘rsatib berishdir. Tadqiqot 
quyidagi asosiy savollarga javob berishga in-
tiladi: birinchidan, “Yevropa Ittifoqida sun’iy 
intellekt huquqiy shaxsiyati qanday nazariy 
va amaliy jihatdan muhokama qilinmoqda?”; 
ikkinchidan, “O‘zbekiston qonunchiligida SI 
texnologiyalariga oid qanday normativ-huqu-
qiy hujjatlar qabul qilingan va ular huquqiy 
shaxsiyat masalasini qanday hal etmoqda?”; 
uchinchidan, “Qiyosiy tahlil asosida O‘zbekis-
ton qanday qilib YI tajribasidan foydalanib, 
SI huquqiy maqomini belgilashda yanada sa-
marali huquqiy mexanizmlar ishlab chiqishi 
mumkin?”

Metodlar 
Ushbu tadqiqot qiyosiy-huquqiy tahlil me-

todologiyasiga asoslanadi. Maqolaning asosiy 
maqsadi – Yevropa Ittifoqi va O‘zbekiston 
Respublikasida sun’iy intellekt (SI) huquqiy 
shaxsiyati masalasida shakllanayotgan yon-
dashuvlarni o‘rganish va ularning o‘xshash 
hamda farqli jihatlarini aniqlashdir. Shu sa-
babli tadqiqotda normativ-huquqiy hujjatlar, 
siyosiy hujjatlar va ilmiy manbalar birgalikda 
tahlil qilinadi.

Shuni alohida ta’kidlash joizki, qiyosiy-
huquqiy metod tanlovi tadqiqotning maq-
sadi va tadqiqot savollaridan kelib chiqadi. 
Sun’iy intellektning huquqiy maqomi masa-
lasi milliy huquq doirasida yakka tartibda 

hal etiladigan masala emas, u turli huquqiy 
tizimlarda shakllanayotgan yondashuvlar 
o‘rtasidagi konseptual farqlarni aniqlashni 
talab qiladi. Aynan qiyosiy yondashuv orqali 
Yevropa Ittifoqida shakllangan xavfga asos-
langan tartibga solish modeli hamda O‘zbe-
kistonning innovatsion rivojlanishga yo‘nal-
tirilgan normativ modeli o‘rtasidagi farqlar, 
ularning afzalliklari va cheklovlari tizimli 
ravishda aniqlanadi. Mazkur metod tadqiqot 
savollariga javob berish, xususan, sun’iy in-
tellektni tartibga solishda inson huquqlarini, 
shaxsga doir ma’lumotlarni himoya qilish 
va texnologik rivojlanishni rag‘batlantirish 
o‘rtasidagi muvozanatni baholash imkonini 
beradi.

Birinchidan, normativ-huquqiy hujjatlar 
tahlili qo‘llandi. Yevropa Ittifoqi bo‘yicha “AI 
Act” (European Parliament and the Council 
of the European Union, 2024), “AI Liability 
Directive” (European Commission, 2022) va 
“General Data Protection Regulation (GDPR)” 
(European Parliament and the Council of 
the European Union, 2016) asosiy manbalar 
sifatida tanlandi. O‘zbekiston bo‘yicha esa 
Oliy Majlisda birinchi o‘qishda qabul qilingan 
“Sun’iy intellektni qo‘llash orqali yuzaga ke-
ladigan munosabatlarni tartibga solishga oid 
qonun loyihasi”, Prezident qaror va farmon-
lari, xususan, “Sunʼiy intellekt texnologiyala-
rini 2030-yilga qadar rivojlantirish strategi-
yasini tasdiqlash toʻgʻrisida”gi qarori hamda 
Vazirlar Mahkamasining 717-son nizomi 
asosiy huquqiy hujjatlar sifatida o‘rganildi. 
Ushbu hujjatlar nafaqat amaldagi normativ 
maydonni yoritadi, balki SI texnologiyalarini 
huquqiy tartibga solishning ustuvor yo‘na-
lishlarini aniqlash imkonini beradi.

Ikkinchidan, qiyosiy huquqiy yondashuv-
dan foydalanildi. Bu yondashuv orqali YI 
va O‘zbekiston tajribalari o‘rtasidagi asosiy 
farqlar va o‘xshashliklar aniqlanadi. Masalan, 
YI modelida SI tizimlari xavf asosida tartibga 
solinadi va huquqiy javobgarlik mexanizmlari 
ishlab chiqiladi. O‘zbekistonda esa asosiy ur-
g‘u innovatsiyalarni rag‘batlantirish, maxsus 

huquqiy rejimlar va infratuzilmaviy qo‘llab-
quvvatlashga qaratilgan. Qiyosiy tahlil meto-
dikasi yordamida ushbu ikki yondashuvning 
kuchli va zaif tomonlari tahlil qilinib, O‘zbe-
kiston uchun potensial huquqiy masalalar 
aniqlanadi.

Uchinchidan, ilmiy adabiyotlarni tahlil 
qilish metodidan foydalanildi. Tadqiqotda 
Scopus va Web of Science bazalarida chop 
etilgan 40 ga yaqin xorijiy olimlarning 
ishlari (Pagallo (2017); Pagallo (2013), 
Kurki (2023); Kurki, & Pietrzykowski, (2017),  
Bryson, Diamantis & Grant, (2017), Burylo
(2022), Negri, (2021), Igbokwe (2024), Jaysen
(2019), Marshall (2023), Zeng, Lu & Huangfu,
(2018), Leenes et al., (2017), Vladeck (2014) 
va boshqalar) o‘rganildi. Ushbu ilmiy manba-
lar SI huquqiy shaxsiyati masalasida turli na-
zariy konsepsiyalarni – funksional, metaforik 
va huquqiy realizm yondashuvlarini – tahlil 
qilish imkonini berdi.

Nihoyat tadqiqot sintez va tavsiya chiqa-
rish bosqichi bilan yakunlandi. YI va O‘zbe-
kiston tajribalaridan kelib chiqib, maqolada 
O‘zbekiston uchun amaliy tavsiyalar ishlab 
chiqildi. Bu metodologik yondashuv nafaqat 
mavjud qonunchilikni solishtirish, balki istiq-
boldagi huquqiy siyosat uchun yo‘l xaritasini 
shakllantirish imkonini beradi.

Natijalar
Yevropa Ittifoqi so‘nggi yillarda sun’iy 

intellektni huquqiy tartibga solishda global 
yetakchilikni qo‘lga kiritgan hudud sifatida 
ko‘rilmoqda. 2024-yilda qabul qilingan Sun’iy 
intellekt to‘g‘risidagi qonun bu borada eng 
keng qamrovli yondashuv bo‘lib, u texnologi-
yani inson huquqlari va xavfsizlik tamoyillari 
asosida nazorat qilishni ko‘zda tutadi (Euro-
pean Parliament and the Council of the Euro-
pean Union, 2024). Ushbu huquqiy hujjat SI 
tizimlarini xavf darajasiga ko‘ra tasni�laydi 
va mas’uliyatni insonlar yoki yuridik shaxslar 
zimmasida qoldiradi. Demak, Yevropa modeli 
sun’iy intellektni mustaqil huquqiy shaxs si-
fatida tan olishdan ongli ravishda voz kechib, 
aksincha, javobgarlikni mavjud fuqarolik 

va korporativ institutlarga yuklaydi (Kurki, 
2019; Hacker, 2020).

Avvalroq parlament darajasida “elektron 
shaxslar” tushunchasi muhokama qilingan 
bo‘lsa-da, bu g‘oya akademik doiralar va fu-
qarolik jamiyatining keskin tanqidiga uchradi 
(Bryson et al., 2017). Shu sababli Yevropa 
siyosati “inson markazidagi SI” tamoyiliga 
asoslanib, oshkoralik, izohlanish imkoniyati 
va inson nazorati kabi prinsiplarni ustuvor 
yo‘nalish sifatida ilgari surmoqda. Bunday 
yondashuv nafaqat Yevropa ichida, balki 
YUNESKO, IHTT va boshqa xalqaro maydon-
larda ham muhim mezon sifatida qabul qilin-
moqda (Pagallo, 2017). Biroq ayrim olimlar 
Yevropa yondashuvi chegaralanganini, xusu-
san, SI tizimlarining transchegaraviy oqibat-
lari va iqtisodiy faoliyatda mustaqil subyekt 
sifatida maydonga chiqishi masalalari hali 
ham to‘liq yechimini topmaganini ta’kidlaydi 
(C�erný, 2020).

O‘zbekiston esa bu sohada o‘zining milliy 
strategiyasini shakllantirish yo‘lida faol qa-
damlar tashladi. 2021-yilda Prezidentning 
PQ-5234-son qarori hamda Vazirlar Mahka-
masining 717-son qarori qabul qilinib, sun’iy 
intellekt texnologiyalarini qo‘llab-quvvatlash 
uchun maxsus huquqiy rejim yaratildi. Ush-
bu rejim IT-park doirasida eksperimental 
loyihalarni amalga oshirishga ruxsat beradi, 
soliq imtiyozlari va yengillashtirilgan tartib-
taomillarni joriy etadi. Ya’ni O‘zbekiston 
yondashuvi avvalo iqtisodiy innovatsiyalarni 
rag‘batlantirish va xalqaro investitsiyalarni 
jalb qilishga yo‘naltirilgan. Shu bilan birga, bu 
huquqiy asos sun’iy intellektni huquqiy shaxs 
sifatida ko‘rmaydi, balki uni davlat siyosati va 
nazorat obyekti sifatida tartibga soladi (Ino-
yatov, 2025a).

Shu bilan birga, ta’kidlash lozimki, Yev-
ropa Ittifoqining Sunʼiy intellekt toʻgʻrisidagi 
qonuni nisbatan yaqinda qabul qilingani 
sababli uning to‘liq amaliy samaradorligini 
aks ettiruvchi statistik ma’lumotlar hozircha 
cheklangan. O‘zbekistonda ham SI bo‘yicha 
maxsus huquqiy rejimlar doirasida erishilgan 

natijalar bo‘yicha ochiq empirik ko‘rsat-
kichlar yetarli darajada shakllanmagan. Shu 
sababli mazkur tadqiqotda yondashuvlarning 
amaliy ta’siri normativ indikatorlar (javob-
garlik mexanizmlari, risk tasni�i, inson nazo-
rati talablari) orqali baholandi.

So‘nggi yillarda parlament darajasida ham 
yangi tashabbuslar ilgari surildi. 2024-yilda 
Oliy Majlisda birinchi o‘qishda qabul qilin-
gan qonun loyihasi SI yordamida yaratilgan 
axborotlarni markirovkalash, shaxsga doir 
ma’lumotlarni noqonuniy qayta ishlashga 
qarshi javobgarlik choralarini belgilashni 
nazarda tutdi. Bu orqali sun’iy intellektning 
axborot maydonida keltirishi mumkin bo‘lgan 
xavf-xatarlarni kamaytirish, inson huquqlari-
ni himoya qilish asosiy vazifa qilib qo‘yilgan. 
Prezident Shavkat Mirziyoyev tomonidan 
qabul qilingan 2030-yilgacha bo‘lgan raqamli 
strategiyada esa sun’iy intellekt texnologi-
yalarini mamlakat taraqqiyotining muhim 
bo‘g‘ini sifatida rivojlantirish, maxsus ilmiy la-
boratoriyalar ochish, davlat boshqaruvini ra-
qamlashtirish va xalqaro reytinglarda yuqori 
pog‘onalarni egallash maqsadlari belgilangan.

Xalqaro tashkilotlarning yondashuvlari bu 
jarayonlarni yanada to‘ldiradi. IHTT tomo-
nidan 2019-yilda ishlab chiqilgan prinsiplar 
SIda oshkoralik, mustahkamlik va inson 
huquqlariga rioya qilishni talab qiladi (OECD, 
2019). YUNESKOning 2021-yildagi “Sun’iy 
intellekt etikasiga oid tavsiyasi” esa ko‘plab 
davlatlar tomonidan qabul qilinib, adolat, in-
klyuzivlik va diskriminatsiyaga yo‘l qo‘ymas-
lik tamoyillarini ilgari surdi (UNESCO, 2021). 
BMTning 2023-yilda taqdim etgan Global 
Digital Compact hujjati ham SI texnologiyala-
rini inson farovonligi va barqaror rivojlanish 
maqsadlariga xizmat qildirish zarurligini alo-
hida qayd etdi (United Nations, 2021). Ushbu 
hujjatlar sun’iy intellektni mustaqil huquqiy 
shaxs sifatida tan olishni rad etib, uning us-
tidan inson nazorati va mas’uliyatini saqlab 
qolishni asosiy tamoyil qilib belgilaydi.

Taqqoslash shuni ko‘rsatadiki, Yevropa 
Ittifoqi va O‘zbekiston yondashuvlari bir-bi-

ridan sezilarli darajada farq qiladi. Yevropa 
huquqiy tizimi inson huquqlari va xavfga 
asoslangan tartibga solishni birlamchi deb 
bilsa, O‘zbekiston modeli iqtisodiy innovatsi-
yalarni rivojlantirish va texnologik markazga 
aylanishga urg‘u beradi. Yevropada sun’iy 
intellektga huquqiy shaxs maqomini berish 
g‘oyasi siyosiy muhokama darajasida rad 
etilgan bo‘lsa, O‘zbekistonda bu masala hu-
quqiy diskursga hali kiritilmagan. Javobgarlik 
nuqtayi nazaridan Yevropa tizimi aniq fuqa-
rolik-huquqiy mexanizmlarni ishlab chiqqan 
bo‘lsa, O‘zbekistonda bunday mexanizmlar 
hali to‘liq shakllanmagan va ko‘proq tajriba 
rejimlariga tayanmoqda. Shu bilan birga, ikki 
tizim ham YUNESKO va IHTT kabi xalqaro 
standartlarga sodiq qolmoqda, farqi shunda-
ki, Yevropa global me’yorlarni shakllantiruv-
chi subyekt bo‘lsa, O‘zbekiston ularni milliy 
strategiyaga moslashtiruvchi davlat sifatida 
ishtirok etmoqda.

Mazkur qiyosiy-huquqiy tahlil natijasida 
bir nechta muhim ilmiy xulosalar aniqlandi. 
Birinchidan, Yevropa Ittifoqi sun’iy intellekt-
ni tartibga solishda xavfga asoslangan va in-
son huquqlarini ustuvor qo‘yuvchi normativ 
modelni shakllantirgan bo‘lsa, O‘zbekiston 
yondashuvi iqtisodiy innovatsiyalarni jadal-
lashtirishga yo‘naltirilgan moslashuvchan 
huquqiy rejimga tayanadi. Ikkinchidan, har 
ikkala tizim sun’iy intellektni mustaqil hu-
quqiy shaxs sifatida tan olishdan voz kechib, 
javobgarlikni insonlar va yuridik shaxslar 
zimmasida qoldiradi (Stepanov, 2021). 
Uchinchidan, Yevropa modeli huquqiy aniqlik 
va oldini olish mexanizmlariga tayanar ekan, 
O‘zbekiston modeli eksperimental tartibga 
solish orqali huquqiy bo‘shliqlarni bosqich-
ma-bosqich to‘ldirishga intilmoqda.

Natijada O‘zbekiston Yevropa tajribasi-
dan foydalanib, riskka asoslangan tasni�lash 
tizimini huquqiy normalarga kiritishi, javob-
garlik bo‘yicha aniq mexanizmlarni yaratishi 
va mintaqaviy hamkorlikni yo‘lga qo‘yishi 
mumkin. Shu bilan birga, YUNESKO va 
BMTning umumiy tamoyillariga asoslangan 

yondashuv mamlakatda iqtisodiy taraqqiyot 
bilan bir qatorda axloqiy va huquqiy muvoza-
natni ham ta’minlash imkonini beradi. Ushbu 
natijalar keyingi bo‘limda ularning huquqiy 
va konseptual oqibatlari nuqtayi nazaridan 
muhokama qilinadi.

Muhokama
Sun’iy intellektning huquqiy maqomi ma-

salasi so‘nggi yillarda jahon huquqshunoslik 
ilm-fanida eng dolzarb mavzulardan biriga 
aylandi. Bu jarayonning zamirida ikki asosiy 
omil yotadi, birinchidan, SI tizimlarining 
mustaqil qaror qabul qilish, o‘z-o‘zidan o‘rga-
nish va murakkab ijtimoiy jarayonlarga ta’sir 
ko‘rsatish qobiliyati sezilarli darajada oshdi. 
Ikkinchidan, mavjud huquqiy institutlar bu 
kabi texnologiyalarni tartibga solishda ko‘p-
lab bo‘shliqlarni yuzaga chiqarmoqda (Ste-
panov, 2021; Kurki & Pietrzykowski, 2017). 
Aynan shuning uchun ham Yevropa Ittifoqi 
va O‘zbekistonning huquqiy yondashuvlarini 
solishtirish orqali nafaqat nazariy, balki ama-
liy jihatdan ham muhim xulosalar chiqarish 
mumkin.

Yevropa Ittifoqida olib borilayotgan 
siyosat SIni mustaqil huquqiy shaxs sifatida 
tan olishdan ko‘ra uni xavfga asoslangan tar-
tibga solish orqali boshqarishga qaratilgan. 
2024-yilda qabul qilingan Sunʼiy intellekt 
toʻgʻrisidagi qonun huquqiy tizimda muhim 
burilish yasab, SI tizimlarini past, o‘rta va yu-
qori xavf toifalariga ajratib tartibga solishni 
yo‘lga qo‘ydi (European Parliament and the 
Council of the European Union, 2024). Bunda 
asosiy maqsad inson huquqlarini himoya 
qilish, xavfsizlikni ta’minlash va texnologiya 
ustidan nazoratni insonlar qo‘lida saqlashdir. 
Shu nuqtayi nazardan qaraganda, Yevropa 
modeli huquqiy shaxs maqomini rad etgan 
holda SIni mavjud institutlar doirasida nazo-
rat qilishni eng maqbul yo‘l sifatida ko‘rmoq-
da (Bryson et al., 2017).

Shu bilan birga, Yevropadagi muhokama-
lar jarayonida “elektron shaxs” konsepsiyasi 
ilgari surilganini ham e’tiborsiz qoldirib 
bo‘lmaydi (European Parliament, 2017). Bu 

konsepsiya ayrim hollarda, xususan, avtonom 
robotlarning iqtisodiy munosabatlarda qat-
nashishi zarurati paydo bo‘lganida, javobgar-
likni to‘g‘ridan to‘g‘ri texnologiya zimmasiga 
yuklash imkonini berishi mumkin edi (Ino-
yatov, 2025c). Ammo bunday yondashuvning 
asosiy xav�i inson mas’uliyatini kamaytirishi, 
huquqiy tizimda javobgarlik bo‘shlig‘i paydo 
qilishi va jamiyatda “insoniylik” tamoyillarini 
zai�lashtirish bilan bog‘liq bo‘lgani uchun 
Yevropa siyosiy doiralari tomonidan rad etil-
di (Hacker, 2020). 

Shu ma’noda “elektron shaxs” konsep-
siyasi fuqarolik huquqida huquq subyekti 
tushunchasining asosiy elementlari – ongli 
iroda, huquq layoqati va majburiyatlarni ijro 
etish imkoniyati bilan mos kelmaydi. Natijada 
bunday yondashuv javobgarlikni real nazorat 
qiluvchi insonlardan texnologiyaga ko‘chirish 
xav�ini tug‘dirib, huquqiy va axloqiy mas’uli-
yatning zai�lashishiga olib kelishi mumkin. 
Buning o‘zi Yevropa Ittifoqi huquqshunosligi 
SIni ijtimoiy va iqtisodiy hayotga qo‘shishda 
ehtiyotkorlik tamoyiliga sodiq ekanini ko‘rsa-
tadi.

O‘zbekistondagi vaziyat esa biroz boshqa-
charoq. Mamlakat 2021-yildan boshlab sun’iy 
intellekt texnologiyalarini joriy etishga oid 
mustaqil huquqiy infratuzilma yaratishga ki-
rishdi. Prezident qarorlari va Vazirlar Mahka-
masi qarorlariga ko‘ra, maxsus huquqiy rejim 
shakllantirildi, IT-park rezidentlari uchun ye-
ngilliklar belgilandi, tajriba-sinov loyihalarini 
amalga oshirish uchun qulay muhit yaratildi. 
Bu yondashuv iqtisodiy innovatsiyalarni 
rag‘batlantirishga qaratilgan bo‘lsa-da, sun’iy 
intellektni huquqiy shaxs sifatida tan olish 
masalasi hozircha umuman kun tartibiga qo‘-
yilmagan. Shu sababli O‘zbekiston tajribasida 
SI ko‘proq davlat tomonidan tartibga solina-
digan va biznesni rivojlantirishga xizmat qila-
digan texnologiya sifatida talqin qilinmoqda.

Xalqaro tashkilotlarning hujjatlari ham 
ushbu ikki yondashuvni o‘zaro bog‘lab tu-
ruvchi umumiy tamoyillarni belgilab bergan. 
Masalan, YUNESKOning 2021-yildagi “Sun’iy 

intellekt etikasi to‘g‘risida tavsiyasi” adolat, 
inson huquqlarini ustuvor qo‘yish, diskrimi-
natsiyaning oldini olish va texnologiyaning 
inklyuzivligini ta’minlash kabi prinsiplarni 
ilgari surdi (UNESCO, 2021). IHTT tomonidan 
2019-yilda qabul qilingan prinsiplarda esa SI 
tizimlarida oshkoralik, mas’uliyat va xavfsiz-
lik tamoyillariga e’tibor qaratildi. BMTning 
2023-yildagi Global Digital Compact hujjati 
esa SI texnologiyalarini barqaror rivojlanish 
maqsadlariga xizmat qildirish zarurligini 
ta’kidladi. Bu hujjatlar ko‘rsatadiki, xalqaro 
hamjamiyatning umumiy qarashida SIga 
huquqiy shaxs maqomini berish emas, balki 
uni insoniyat manfaati yo‘lida nazorat qilish 
ustuvor vazifa sifatida belgilanmoqda (Pagal-
lo, 2017; C�erný, 2020). 

Tahlil shuni ko‘rsatadiki, Yevropa Ittifoqi 
va O‘zbekistonning yondashuvlari farqli 
bo‘lishiga qaramay, ular bir nuqtada tutasha-
di: ikkala tizim ham javobgarlikni insonga 
bog‘lab qo‘yadi. Yevropa Ittifoqida bu xavfga 
asoslangan qat’iy huquqiy me’yorlar orqali 
amalga oshirilsa, O‘zbekistonda tajriba-sinov 
rejimlari orqali iqtisodiy rag‘batlantirish usu-
li qo‘llanmoqda. Lekin O‘zbekiston tajribasida 
inson huquqlari bilan bog‘liq mexanizmlar 
hali kuchli darajada shakllanmagan, bu esa 
xalqaro standartlarga moslashishda qiyinchi-
liklar tug‘dirishi mumkin.

Buning asosiy sabablari sifatida sun’iy 
intellekt tizimlari bo‘yicha maxsus risk baho-
lash mexanizmlarining mavjud emasligi, algo-
ritmik qarorlar ustidan mustaqil institutsional 
nazorat tizimining shakllanmagani hamda 
shaxsga doir ma’lumotlarni himoya qilish bo‘-
yicha protsessual kafolatlarning cheklangani-
ni ko‘rsatish mumkin. Ushbu holatning oqiba-
ti sifatida diskriminatsiya, noqonuniy pro�il 
qilish va shaffo�lik yetishmasligi kabi xav�lar 
kuchayishi ehtimoli saqlanib qolmoqda.

Yevropa tajribasining tahlili shuni 
ko‘rsatadiki, inson markazidagi yondashuv 
demokratik qadriyatlarni saqlash, jamiyat-
da ishonchni oshirish va transchegaraviy 
muammolarni hal etishda samarali bo‘lishi 

mumkin. Shu bilan birga, u texnologik 
innovatsiyalarni haddan tashqari cheklab 
qo‘yishi xav�ini ham o‘zida mujassam etadi. 
O‘zbekistonning tajribasi esa iqtisodiy va 
innovatsion rivojlanishga yo‘naltirilgan 
bo‘lib, qisqa muddatda natija berishi mum-
kin, ammo uzoq muddatli istiqbolda inson 
huquqlari va etik me’yorlar bo‘yicha global 
talablarni qondirish uchun kuchliroq huqu-
qiy mexanizmlar talab etiladi. 

Bundan tashqari, xalqaro tashkilotlarning 
qarorlari O‘zbekiston uchun muhim yo‘na-
lishlarni belgilab beradi. Masalan, YUNESKO-
ning etik tamoyillarini milliy qonunchilikka 
implementatsiya qilish orqali davlat sun’iy 
intellekt sohasida xalqaro ishonchga ega 
bo‘lishi mumkin. Yevropa Ittifoqi tajribasi esa 
xavfga asoslangan tartibga solish tizimini mil-
liy sharoitlarga moslashtirishda muhim me-
todologik model bo‘lib xizmat qiladi. Shu yo‘l 
bilan O‘zbekiston nafaqat iqtisodiy innovatsi-
yalarni rivojlantiradi, balki inson huquqlarini 
himoya qilish bo‘yicha xalqaro standartlarga 
moslashgan tizimni ham shakllantiradi.

Umuman olganda, ushbu tadqiqotning 
natijalari shuni ko‘rsatadiki, SIga huquqiy 
shaxs maqomini berish hozircha na Yevropa, 
na O‘zbekiston uchun dolzarb. Aksincha, 
masalaning mohiyati sun’iy intellektni 
insoniyat manfaatiga xizmat qildirish, uni 
nazorat qilish va mas’uliyatni insonga bog‘lab 
qo‘yishda mujassam. Shu bilan birga, kela-
jakda SI tizimlarining rivojlanish sur’ati va 
ularning iqtisodiy-ijtimoiy munosabatlardagi 
o‘rni yanada kengayishi natijasida huquqiy 
shaxs maqomi masalasi qayta ko‘rib chiqilishi 
mumkin (Gulyamov, 2023). Bunday sharoitda 
O‘zbekiston Yevropa tajribasidan o‘rnak olib, 
xavfga asoslangan tasni�lash, shaffo�lik va 
mas’uliyat tamoyillarini milliy huquqiy tizim-
ga singdirishi zarur bo‘ladi.

Shu tarzda muhokama Yevropa Ittifoqi 
va O‘zbekiston yondashuvlarining o‘ziga xos 
ustunlik va kamchiliklarini ko‘rsatdi hamda 
xalqaro tashkilotlar belgilab bergan umumiy 
tamoyillarni milliy kontekstga tatbiq etish 

zarurligini isbotladi. Bu jarayon nafaqat 
huquqiy, balki ijtimoiy va etik muvozanatni 
ta’minlash uchun ham muhim hisoblanadi.

Xulosa
Sun’iy intellektning huquqiy maqomi ma-

salasi bo‘yicha olib borilgan qiyosiy-huquqiy 
tahlil shuni ko‘rsatadiki, Yevropa Ittifoqi va 
O‘zbekiston yondashuvlari o‘rtasida farqlar 
mavjud bo‘lsa-da, har ikkala tizim sun’iy in-
tellektni mustaqil huquqiy shaxs sifatida tan 
olishdan voz kechib, javobgarlikni inson va 
yuridik shaxslar zimmasida qoldirish tamoyi-
liga asoslanadi. Yevropa Ittifoqida bu xavfga 
asoslangan tartibga solish modeli orqali 
huquqiy aniqlik va inson huquqlarini himoya 
qilish bilan ta’minlanmoqda, O‘zbekistonda 
esa sun’iy intellekt iqtisodiy innovatsiyalarni 
rivojlantirishga xizmat qiluvchi texnologiya 
sifatida ko‘rilmoqda.

Tadqiqot natijalari sun’iy intellektga 
huquqiy shaxs maqomi berish hozirgi bos-
qichda na Yevropa, na O‘zbekiston sharoitida 

maqsadga muvo�iq emasligini ko‘rsatdi. 
Bunday yondashuv huquqiy javobgarlikning 
noaniqlashuviga, inson mas’uliyatining susa-
yishiga va ijtimoiy adolat tamoyillarining za-
i�lashishiga olib kelishi mumkin. Shu sababli 
qisqa va o‘rta muddatli istiqbolda asosiy 
e’tibor sun’iy intellektni xavfsiz, shaffof va in-
son huquqlariga mos holda tartibga solishga 
qaratilishi zarur.

Mazkur xulosalar asosida O‘zbekiston 
uchun Yevropa Ittifoqining xavfga asoslan-
gan yondashuvi hamda YUNESKO, IHTT va 
BMT tomonidan ishlab chiqilgan xalqaro 
tamoyillar muhim metodologik asos bo‘lib 
xizmat qilishi mumkin. Ushbu tamoyillarni 
milliy qonunchilikka bosqichma-bosqich 
integratsiya qilish orqali O‘zbekiston bir 
vaqtning o‘zida innovatsion rivojlanishni 
qo‘llab-quvvatlaydigan va inson huquqlarini 
ishonchli himoya qiladigan barqaror huqu-
qiy tizimni shakllantirish imkoniyatiga ega 
bo‘ladi.

